


Во Љубљана, Република Словенија во септември 2011 
г. се одржа стручната конференција која се организира 
веќе трета година по ред на Фестивалот на трето доба, 
овој пат тежишна тема беше волонтерството и особено 
волонтерството кое ги спојува генерациите. Во време 
на изменетите семејни традиции, за старите луѓе 
волонтерството е важен фактор во зајакнувањето на 
општествената кохезија и развојот на солидарноста меѓу 
луѓето. Ова сега е особено важно и поради демографските 
трендови и промена на соодносот на бројноста во 
групите по возраст (стареење на населението) кога 
интергенерациската соработка и соживот се се позначајни. 
Имаше многу дискусии за значењето, улогата и влијанието 
на волонтирањето во разни области на човековата работа 
- во културата, образованието, социјалните прашања и 
локалните заедници. Беа изложени примери на добра 
практика од Словенија и други европски земји, затоа што 
знаеме дека само пристапи и активности, кои живеат во 
практика, може да придонесат за зајакнување на квалитетот 
на животот на сите генерации како и за зближување на 
клучните институции одговорни за активна соработка на 
генерации и изградба на подобра иднина за сите.

Свое обраќање на Меѓународната конференција во рамките 
на 11-тиот Фестивал за трето животно доба во Љубљана, 
на 28.10.2011 имаше д-р Илија Глигоров, претставник на 
СЗПМ.

Во продолжение изнесени се делови од неговиот реферат.

Волонтерството претставува активност од интерес за 
Република Македонија која придонесува за подобрување 
на квалитетот на животот со активно вклучување на луѓето 
во општествениот живот, како и за развојот на хумано 
и рамноправно демократско општество. Во Република 
Македонија, како и во многу други држави, има законска 
регулатива за волонтерството. Законот е основа и 
поттикнува таква активност. 

Волонтерството и Сојузот на здруженијата на 
пензионерите на Македонија

На полето на политиката „Од нас – за нас – за сите“ СЗПМ 
има визија и мисија за одржување и подобрување на 
добрата состојба на живеењето и активното стареење 
и меѓугенерациската соработка и соживот секогаш во 
рамките на целата заедница, а не како изолирана целна 
група на стари луѓе.

На волонтерска основа воспоставени се работни тела, 
органи и комисии на сите нивоа во организирањето 
на СЗПМ и пензионерските здруженија. Многубројни 
членови во рамките на локалните здруженија 
спроведуваат волонтерски активности во повеќе области 
на општествениот живот на старите. Тие често и самите 
предлагаат и превземаат  помали или поголеми, краткотрајни 
и долготрајни задачи на волонтерска основа. На полето 
на културно забавниот живот се организираат „Ревии 
на игри и песни“. Аматерски самоорганизирани културно-

уметнички друштва настапуваат на локално, регионално 
и државно ниво. Покрај пензионерската публика, во 
меѓувреме тие настапуваат и пред пошироката јавност на 
разни свечености и сл. Уметничките раководители на овие 
групи во кореографиите и поставките вклучуваат и помлади 
волонтери од сите генерации. Понатаму во волонтерски 
клубови на љубителите на пишаниот збор се организира 
претставување на писатели за публика од третата доба како 
и меѓугенерациски промоции во соработка со образовните 
институции. И драмските уметности се застапени со 
волонтерско организирање. Пензионирани драмски 
уметници, а и други талентирани стари луѓе, почнуваат од 
почеток и ја искажуваат својата уметност и вештина пред 
различна публика. Тука се и поединци кои со години творат 
како во индивидуални уметнички гранки и повремено тоа го 
изнесуваат во јавноста (сликарство и сл.)

На полето на спортот и рекреацијата волонтерски се 
спроведуваат бројни активности. Ќе ги опишам само ткн. 
„Пензионерски олимписки игри“. Само-организирани 
групи се подготвуваат и натпреваруваат во 11 официјални 
пензионерски спортски дисциплини. За да биде 
поинтересно се организираат локални спортски натпревари 
во рамките на здруженијата, потоа во регионите и на крајот 
на ниво на државата. Доволен мотив е што го одржуваат 
психо-физичкото здравје и што другаруваат, а доколку 
добијат дел од спортска опрема или заеднички ручек и 
веселба само се зголемува чувството на задоволство и 
признание.  

На полето на грижата за здравјето и социјалната 
состојба од волонтерски аспект ситуацијата е следната. Во 
клубовите за дневен се организираат предавања со теми за 
зачувување и унапредување на здравјето. Преку посебни 
истражувачки проекти се вршат анкетирања и увиди кај 
старите луѓе за да се состави „Социјална карта“ за потоа 
да се покренат активности за решавање на најважните 
проблеми и потреби. Тука секако постои соработка 
со повеќе институции и изразена меѓугенерациска 
сорабока и поддршка. Сите заедно, во здруженијата и 
СЗПМ, ги согледуваме нашите и надворешните искуства 
и чувствуваме недоволна искористеност на можностите 
што ги пружа организираното масовно волонтерско 
ангажирање на локално и регионално ниво, како што 
се можностите за помош и поддршка од соседите, од 
невладини организиации од млади луѓе, од струкови 
организации и сл. 

Волонтерски активности на поедини стари луѓе кои својот 
„ангажман“ го насочуваат кон некој интерес на други стари 
(пр. соседи) или се насочени кон другите генерации (пр. 
внуци и други деца) се неисцрпна област на делување. 
Навистина се евидентираат многубројни и разни активности 
(во семејството, во невладини организации, во хуманитарни 
организации и сл.). А дали е тоа се што треба и дали е тоа 
се што може. Најдобар одговор даваат кампањите на 
европската заедница, која значењето на волотеризмот го 

ВОЛОНТЕРСТВОТО ГИ ПОВРЗУВА ГЕНЕРАЦИИТЕ, 
ДОБРАТА ПРАКСА ВО ДРЖАВИТЕ ОД ЗАПАДЕН 

БАЛКАН  - ИСКУСТВА ОД МАКЕДОНИЈА

22



издигнува на значење и одбележување на 2011 година, и 
оди уште понатаму со промоција на 2012 година за Година 
на меѓугенерациската соработка и соживот. 

Волонтерството е во фокусот на вниманието и во основните 
единки на власта, месните заедници, општините и 
градовите кајшто организираните волонтерски активности 
и меѓугенерациската соработка, помош и поддршка за 
инклузија на старите луѓе може максимално да дојде до 
израз. Иако мислиме дека сме на на самиот почеток сепак 
можеме да кажеме дека и во овие институции се планират 
и спроведуваат соодветни проекти. Некои општини со 
поизразено темпо и со пообемни акции додека во некои 
општини сеуште се само декларативно ангажирани.  

Во многу волонтерски активности успешно се вклучуваат 
активистите на Црвениот крст на Република Македонија, 
како и некои невладини организации кои работат со целна 
група од стари луѓе па и во кои делуваат и пензионери. 
Традиционалната „Недела за грижа за старите лица“ 
Црвениот крст ја спроведува во ноември секоја година. Тоа 
е значајна активност во која доаѓа до израз волонтерската 
меѓугенерациска соработка, помош и поддршка. Во неа 
активно се вклучени и соработуваат волонтерите од Црвениот 
крст, од училиштата и од невладините организациите 
вклучително од здруженијата на пензионерите. Волонтери 
организираат активности за поддршка и со свој пример 
ја изразуваат грижата за старите луѓе во разни средини и 
заедници. Тие вршат влијание и ја анимираат заедницата 
за будност и подобрување на условите на живеењето 
и здравјето на старите. Се обавуваат редовни посети и 
дружење во куќите, болниците, геронтолошките установи и 
во домовите за стари и пензионери при се носат подароци, 
а што е многу поважно и време на внимание, дружење, 
емпатија, културно-уметнички приредби и поддршка. И 

во други прилики се организираат културно-уметнички 
средби на волонтери со старите луѓе на кои се изведуваат и 
прикажуваат разни забавни нумери кои најчесто завршуваат 
со заедничко играње оро и други друштвени игри. Во многу 
примери волонтерите соработуваат со институции како што 
се книжарници и издавачи, преку кои се донираат книги и 
други изданија за библиотеките во домовите и клубовите. 
Волонтери посебно се ангажираат по повод празници 
(државни, локални, религиски, лични исл.) со разни акции 
го подобруваат нивното обележување помеѓу старите. При 
посетите се ствараат пријателства, се дружат и даруваат 
многу корисни и потребни артикли, храна, освежителни 
напитоци, се до лекови и сл., така прославувањето се 
доближува и до оваа популација. 

Во областа на доживотната едукација се организираат 
предавања и работилници за старите луѓе. Не е за 
занемарување учењето странски јазик, обострана обука 
за вештини во домаќинството, информатиката, обука за 
коритење мобилни телефони или банковни картички и 
обука за прва помош во домашни услови за стари луѓе. 

Во Сојузот на здруженијата на пензионерите на Македонија 
се цени дека иако постојат проекти, програми и активности, 
се уште преку нив не се остваруваат очекувани и позначајни 
резултати со волонтерско ангажирање. Тоа може и мора 
да стане масовно и ефикасно. За тоа многу ќе помогнат 
искуствата од значајната Меѓународна конференција, 
како и од други слични случувања. Волонтерството ни е 
потребно нам, потребно ви е на вас, а потребно и е и на 
Европа и на целиот свет.

М-р  д-р Илија Глигоров
специјалист по социјална медицина 

Вистинска 
врска 

Мојот живот за цел живот остана вжичен со еден безжичен 
број... Всушност, односниот „Безжичен“ опасно ми погоди 
некоја „жица“ и почнав да висам на жица. Висам дури не 
свиснам. Со мене виси и мојот опстанок. На таа жичка 
безжична што ми ја смени мојата вера безбожничка. Сега 
се крстам само во телефонската жица. Како да е божица. 

А, знам, не чини тоа. Тој живот е опасен по „живот“. Таков 
живот – воден преку жица, како да оди по жица. И знам кога 
така оди – не оди. Оти полека дознавам дека престанувам 
да се препознавам. 

Мине ли ден без „Безжичниот“, станувам нервозна. 
Нервите ми треперат како телефонските жици. Тие 
поигруваат, а јас останувам неподвижна. Без мобилниот 
сум статична. Вкопана в место, сосе светот што исто така не 
се поместува. Престанува да се врти, а пак, чудно, полека 
и неосетно ми се изместува под нозе, дури не ми се сврти. 
Мине ли недела без мојот мобилен и мојот поглед полека 
станува статичен. Затапено блее во сите прилики - како 
замрзнати слики од телефонската галерија. И имињата го 
менуваат значењето. Престануваат да означуваат личности 
и единствено личат на личните именки од телефонскиот 
адресар. Познатите гласови наеднаш не допираат до 
мене. Стануваат недостапни за моето уво. Токму како и 
односниот претплатник, кој е толку проклетно недостапен. 
Со неговото отсуство заминува сечие присуство. 

Мине ли месец без „Безжичниот“, и животот станува сосем 
обезличен. Само со него тој е лика и прилика на соживот. 
Само со него живнува животецов безживотен. Полека се 
придвижува и целосно ме раздвижува. Со мобилниот сум 
целосно мобилна. Од главата до петиците, преку срцето 
што шета постојано: де се симнува удолу, де се крева в 
грло. По тактот на еден глас што одекнува во слушалката, 
а потем со часови - и во главата! По ритамот на еден 
звучен бран што во бранови ме носи, разнесува и повторно 
ме враќа кон себе. И така до следната осека. Дури не се 
повлече, дури сосем не се изгуби. До следниот исклучок од 
фатениот ред и новото исклучување. Кога ме исклучува од 
својот и од мојот живот. И повторно курцшлуз. Краток спој 
што неповратно разделува. И повторно апстиненцијална 
криза. Без телефонска врска. Како токму таа врска да 
е вистинската, папочната. Врзана директно за мојот 
живот. Ама одоколу и малку подзатегнато. Како неудобна 
вратоврска. Го стегнала да не крвави, па го подврзала како 
лоша преврска... Зашто оваа врска е остварена надвор од 
врска. Без обврска. Што ако. Нема врска. Зашто надвор од 
телефонската врска и тој е без врска. Надвор од неа, тој 
станува обврска. Што ако. Нема врска. Зашто оваа врска е 
како врзано оро. Без изгледи за разврска. Што ако. Нема 
врска. Поточно има врска само кога сме вистински во 
врска. Телефонска. 

Мине ли година без „Безжичниот“, скраја да е...

* Расказот првично е објавен во магазинот „Твој Клуб“ бр. 79

Раскази со телефон: д-р Билјана Ѓонеска* 

„Најмногу што може да се направи за вас е она што 
можете 

да го направите сами за себе“ 

~ Јан Амос Коменски  ~
„Училиште без дисциплина е како воденица без вода.“ 

~ Антон П. Чехов ~

„Медицината - тоа е толку едноставно и толку сложено 
колку и самиот живот“ 

~ Адолф Дистервег ~

„Ти си способен да работиш на образованието на другите 
се дотогаш, 

додека работиш на сопственото образование“

 ~ Имануел Кант ~

„Како можеме да ги направиме луѓето среќни ако не да ги 
направиме 

морални и мудри? “

~ Староиндиски завет ~

„Никогаш омразата не се отстранува со омраза - само 
благоста ја брише секоја омраза; тоа е вечниот закон“ 

~ Народна поговорка ~

„Детето добро милувано - никогаш добро воспитано “ 

~ Душан Радовиќ ~

„Има големи бедници меѓу нашите деца, на кои, освен 
пари, родителите ништо друго не можеле да им дадат“ 

~ Ганди ~

„Вистината и љубовта се единственото што е вредно; 
кадешто тоа постои, сѐ на крајот сѝ доаѓа на своето 

место“ 

~ Народна поговорка ~

„Овците блеат кога се жедни, а луѓето кога се напијат“ 

